
C. F. C. Coetzee: Die werk van die Heilige Gees in die teologiese denke van Andre»- 
Murray. PU vir CHO. 1986, pp 256, prys nie vermeld.

Andrew Murray maak in ons tyd weer heelwat belangstelling gaande. Die huidige 
geestelike klimaat bring mee dat daar in wye kringe weer met entoesiasme na sy 
werke gegryp word. In teenstelling daarmee is dit opvallend dat daar uit die kringe 
van die Afrikaanse kerke betreklik kort na mekaar twee doktorale proefskrifte oor 
sy teologie verskyn het, dié van dr B. J. K. Anderssen (1979) en die bogenoemde van 
dr. Coetzee. Ondanks aksentverskille tussen hulle, is albei sterk krities teenoor sy 
teologiese posisie. Anderssen konsentreer meer op Murray se soteriologie en Coetzee 
op sy leer van die Heilige Gees, maar hulle dek in hoofsaak dieselfde terrein en kom, 
ondanks verskil in aanpak, hoofsaaklik tot dieselfde konklusies.
Volgens die oordeel van albei wyk Murray in belangrike opsigte af van die gerefor- 

meerde teologiese standpunte wat vir die Afrikaanse kerke kenmerkend is. Albei wys 
op sy beinvloeding deur die mistiek en die Reveil, die Skotse ‘evangelical’ tradisie 
en die Duitse Vermittlungstheologie, maar veral ook op sy geestelike verbondenheid 
met die 19e eeuse revivalisme en ‘Holiness Movement’, met al die teologies bedenklike 
kante daar van.
Dat die oordeel oor Murray se teologie vanuit die gesigshoek van die gereformeerde 
teologie noodwendig krities moet uitval, is voor die hand liggend. Murray was, by 
al sy groot begaafdheid en geestelike erns, ’n kind van sy tyd en in ’n groot mate 'n 
produk van die geestelike agtergrond waaruit hy voortgekom het: die Skotse ‘evange
lical’ tradisie. Hy het wel in Nederland gestudeer, maar dit was in ’n tyd van geestelike 
louheid en teologiese middelmatigheid. Die gees van die subjektiwisme wat ook die 
Nederlandse pietisme sterk beinvloed het, en die klimaat van ’n gematigde apologetiese 
bantering van die Christelike belydenis was aan die orde van die dag. Met die e^e 
gees van die gereformeerde religie het Murray eintlik nérens behoorlik in aanraking 
gekom nie.

Sy teologie moet teen hierdie agtergrond verstaan word, en dan is dit duidelik dat 
ons vandag vanuit ’n historiese perspektief en in die lig van die opbloei van 'n beter 
waardering van ons reformatoriese erfenis in die 19e en 20e eeu negatief oor Murray 
se teologie moet oordeel. Dit is nie die soort teologie waarmee ’n mens ’n gesonde 
gereformeerde kerklike lewe kan opbou nie.
Coetzee oordeel dan ook besonder skerp daaroor, baie meer polemics en kras as 
Anderssen. Ek kan my nie herinner dat daar enige waardering vir Murray in sy hele 
boek voorkom nie. Dit is duidelik dat Murray hom irriteer. ’n Mens vra jouself soms 
af of Murray op bepaalde punte noodwendig so negatief geinterpreteer hoef te word 
as wat hier gebeur. Die verklaring vir die irritasie moet waarskynlik minstens gedeel- 
telik daarin gevind word dat hier twee byna onversoenbare wérelde op mekaar stuit: 
die spiritualiteit van die Skotse ‘evangelical’ tradisie en dié van die Nederlandse neo- 
Calvinisme wat deur Coetzee verteenwoordig word. Bloot semantics al bestaan daar 
klowe tussen die gespreksgenote. Dit maak dit baie moeilik om mekaar oor en weer 
reg te kan boor en ondanks verskille, met ’n mate van begrip oor mekaar te oordeel. 
Die studie van dr. Coetzee vorm ’n belangrike bydrae tot die gesprek rondom die ver
staan van Murray. Ek meen egter dat die gesprek tog nog verder sal moet voortgaan, 
omdat daar aan ons teologiese insigte 'n element van relatiwiteit kleef waarvan ons 
nie heeltemal kan wegkom nie. Daardeur kan dit gebeur dat ons teologies baie krities 
teenoor iemand kan wees, en tog geestelik vir hom groot respek kan he. Op ’n eienaar- 
dige wyse is dit blykbaar moontlik dat selfs diegene wat volgens ons oordeel 'n gebrek- 
kige teologie het, ons tog nog iets van die koninkryk van God kan leer wat ons anders 
nie sou geweet het nie. As ons dit nie glo nie, sal ons die grootste deel van die historiese 
Christendom moet afskryf. En dit sal selfs ons as Gereformeerdes tog nie wil doen nie

W. D Jonker



p. D. Strauss 1987: Vemuwers en verwoesters. NG Kerkboekhandel Pretoria. 15pp. 95c

Elke reggeaarde gereformeerde is ook nie ‘vernuwer’, maar wanneer dit ’n hoofletter- 
Vernuwer word met ’n sagte plekkie vir buitekerklike organisasies word hy geleidelik 
’n verwaande ‘verdoemer’ wat in anti-kerklikheid kan verloop. Die ‘ampsdraers’ wat 
meen om die ‘Ned. Geref. Kerk’ te beskerm deur so gou moontlik vaij die Hoofletter- 
vemuwers ontsiae te raak, versuim huUe taak as ‘wagters van die kudde’. Die oplossing 
en alternatief neig moontlik om effens in die formele op te gaan. Dit is twyfelagtig 
of die formeel-hoogkerklike klem op ’n objektiewe Ned. Geref. Kerk werklik die nood 
sal aanspreek by die Hoofletter-vernuwer. Tog bied die boekie ’n waardevolle pastorale 
blik op die probleem en kan daaruit ’n spieel gebou word wat voor die vernuwers in 
’n gemeente gehou kan word.

B. Spoelstra.

Trimp, C. 1986. De Preek: Een praktisch verhaal over het maken en houden van preken. 
Kampen: Uitgeverij Van den Berg. 96 p.

Derde (vermeerderde) druk van Trimp se klasdiktaat oor praktiese preek-oefening. 
Die onderskeid met die eerste twee drukke is in die toevoeging van twee bylaes. Die 
eerste handel oor die ‘voorbeeld’ in die prediking oor verhalende stof uit die Ou Testa
ment; die tweede handel oor die funksie van die retoriek in die homiletiek. 
Hierdie is 'n populér-wetenskaplike, nie bron-gedokumenteerde werkie met waarde
volle praktiese kanttekeninge t.o.v. die maak en aanbieding van preke. Hoewel die 
fokus val op die homiletiek gee die skrywer ook aandag aan die hermeneutiese beginsels 
(p. 18 - 20) wat ter sake is. Die stem van God moet in die grammatikale eksegese 
hoorbaar word. “God heeft met zijn woorden meer bedoeld dan de eerste sprekers 
of schrijvers daarvan hebben beseft, vgl. 1 Pet 1 : 10 -12” . ’n Belangrike reël is ook 
dat met die aard van die teks en die literatuur-genre van die Bybelboek rekening gehou 
moet word.
Trimp toon aan dat dit ’n belangrike homiletiese beginsel is dat die prediker nie uitslui- 
tend kyk na die teks nie, maar na die gemeente vanuit die teks.
Die prediker het nie net die Woord as opdrag nie, ook die gemeente. Hy werk met 
Woord én werklikheid, teologie én empirie. Prediking is die oor mekaar skuif van ver- 
staanshorisonne - die van die Bybelse wêreldbeeld met die gemeente se wêreldbeeld. 
Hierin het die prediker ’n groot rol te vervul as Bybelse kenner en eietydse verkenner. 
Taalgebruik speel hierin ’n uiters belangrike rol. “De boodschap blijkt haar eigen 
lyriek en dynamiek mee te brengen” (p. 46). God die Heilige Gees lé nie beslag op 
één táál-patroon nie. Die taal is nie esoteries of sakraal nie, maar is diensbaar tot 
die verbreiding van die boodskap in die voertaal (omgangstaal) van die mense wat 
God wil aanspreek.
Preektaal is spreektaal en nie skryftaal nie. Trimp waarsku teen ‘een muur van papier’ 
(p. 50) tussen prediker en luisteraar.
’n Aangename, vinnig-lees boekie waarin wysheid en ervaring spreek. ’n Waardevolle 
handleiding vir predikers.

P. W. Bingle.

